
Azərbaycan Respublikası  
Nazirlər Kabinetinin Qərarı

№ 291                             Bakı şəhəri, 5 oktyabr 2021-ci il

“Azərbaycan Respublikası prokurorluq orqan-
ları işçilərinin sosial müdafiəsinin gücləndirilməsi 
ilə bağlı əlavə tədbirlər haqqında” Azərbaycan 
Respublikası Nazirlər Kabinetinin 2020-ci il 17 iyul 
tarixli 253 nömrəli Qərarının ləğv edilməsi barədə

  Azərbaycan Respublikası Konstitusiyasının 
119-cu maddəsinin səkkizinci abzasını rəhbər tuta-
raq, Azərbaycan Respublikasının Nazirlər Kabineti 
qərara alır:

1. “Azərbaycan Respublikası prokurorluq orqan-
ları işçilərinin sosial müdafiəsinin gücləndirilməsi 
ilə bağlı əlavə tədbirlər haqqında” Azərbaycan 
Respublikası Nazirlər Kabinetinin 2020-ci il 17 iyul 
tarixli 253 nömrəli Qərarı (Azərbaycan Respubli-

kasının Qanunvericilik Toplusu, 2020, № 7, maddə 
983) ləğv edilsin.

2. Naxçıvan Muxtar Respublikasının Nazirlər 
Kabinetinə tövsiyə olunsun ki, bu Qərara uyğun 
olaraq Naxçıvan Muxtar Respublikası prokurorluq 
orqanlarının prokurorluq işçilərinin aylıq vəzifə 
maaşına əlavəni müəyyən edən müvafiq Qərarını 
ləğv etsin.

3. Bu Qərarın 1-ci hissəsi 2021-ci il 7 may 
tarixindən tətbiq edilir.

Əli ƏSƏDOV  
Azərbaycan Respublikasının  

Baş naziri

Ölkəmizin beynəlxalq hüquqi 
sahədə əlaqələri genişlənir

Azərbaycanın ədliyyə 
naziri Macarıstan və 
Türkiyənin ədliyyə nazirləri, 

Estoniyanın nümayəndə heyətinin 
rəhbəri ilə görüşüb.

Xəbər verdiyimiz kimi, 
Azərbaycanın ədliyyə naziri Fikrət 
Məmmədov Macarıstanın paytaxtı 
Budapeştdə keçirilən Avropa ədliyyə 
nazirlərinin konfransında iştirak 
edib, ölkəmizdə məhkəmə-hüquq 
sistemində tətbiq olunan innovasi-
yalar barədə çıxış edib, bu sahədə 
müsbət təcrübəmizi bölüşüb. 

Səfər çərçivəsində, həmçinin 
konfransda iştirak edən Macarıstan 
və Türkiyə ədliyyə nazirləri, Estoniya-
nın nümayəndə heyətinin rəhbəri ilə 
ikitərəfli görüşlər keçirilib.

Macarıstanın ədliyyə naziri 
Yudit Varqa ilə keçirilmiş görüşdə 
ölkələrimiz arasında dostluq və 
səmərəli əməkdaşlıq münasibətlərinin 

inkişafından məmnunluq ifadə 
olunub, hüquqi əlaqələrimizin 
genişləndirilməsində imzalan-
mış Anlaşma Memorandumunun 
əhəmiyyəti vurğulanıb. Ədliyyə və 
məhkəmə sahəsində əməkdaşlığın 
perspektivlərinə dair faydalı fikir 
mübadiləsi aparılan görüşdə maca-
rıstanlı nazir ölkəmizin nailiyyətlərinə 
maraq göstərib, bu sahədə müsbət 
təcrübəmizlə tanış olmaq barədə 
niyyətini bildirib.

Post–konflikt dövründə görülən 
işlərlə bağlı məlumat verən 
Azərbaycanın ədliyyə naziri Vətən 
müharibəsində Macarıstanın ədalətli 
münasibətini xüsusi qeyd edərək, 
ölkəmizin beynəlxalq səviyyədə 
tanınmış sərhədləri çərçivəsində 
ərazi bütövlüyünə və suverenliyinə, 
eləcə də azad olunmuş ərazilərimizdə 
bərpa və minatəmizləmə işlərinə 
göstərdiyi dəstəyi təqdir edib. 

Səfər zamanı Türkiyənin Ədliyyə 

naziri Abdulhamit Gül ilə görüş olub. 
Dost və qardaş ölkələrimiz 

arasında əlaqələrin müttəfiqlik 
münasibətlərinə uyğun inkişafının 
vurğulandığı görüşdə bu əlaqələrin 
möhkəmləndirilməsində Prezident 
İlham Əliyevin və Prezident Rəcəb 
Tayyib Ərdoğanın xüsusi rolu qeyd 
edilib.

Azərbaycanın Ədliyyə naziri Vətən 
müharibəsində Türkiyə  Prezidenti 
başda olmaqla türk xalqının, qar-

daş ölkənin bütün yüksək rəsmi 
şəxslərinin, o cümlədən həmkarı Ab-
dulhamit Gülün mənəvi dəstəyini vur-
ğulayıb. Türkiyə Prezidentinin Şuşaya 
səfəri zamanı Azərbaycan ilə Türkiyə 
arasında imzalanmış müttəfiqlik 
münasibətləri haqqında Şuşa 
Bəyannaməsinin müstəsna siyasi 
və tarixi əhəmiyyətə malik olmaqla 
müxtəlif sahələrdə əməkdaşlıq üçün 
yeni imkanlar açdığını qeyd edib. Xa-
tırladıb ki, Şuşa Bəyannaməsi rəhbər 
tutularaq iki ölkənin Ədliyyə akademi-
yaları arasında imzalanmış Anlaşma 
Memorandumu ilk sənədlərdən ol-
maqla əlaqələrimizin dərinləşməsinə 
xidmət edir.

Vətən müharibəsində Böyük 
Qələbə münasibətilə bir daha təbrikini 
ifadə edən A.Gül türk dövlətlərinin 
ədliyyə və məhkəmə sahəsində 
nailiyyətlərinin dünyada yayılması 
və təbliğinin əhəmiyyətinə toxunaraq 
bu məqsədlə Türkdilli Dövlətlərin 
Əməkdaşlıq Şurası çərçivəsində 
Ədliyyə nazirliklərinin əməkdaşlığı ilə 
bağlı niyyətini bildirib.

Macarıstana səfər çərçivəsində, 
həmçinin Azərbaycan və  Estoniya 
Ədliyyə nazirlikləri arasında 
Əməkdaşlıq haqqında Anlaşma Me-

morandumu imzalanıb. Azərbaycan 
Prezidentinin sərəncamı ilə verilmiş 
səlahiyyətə əsasən, sənədi Ədliyyə 
naziri Fikrət Məmmədov və Estoniya 
nümayəndə heyətinin rəhbəri, Ədliyyə 
Nazirliyinin vitse-kansleri Vilyar Piip 
imzalayıblar.

Memorandum məhkəmə və 
ədliyyə sahəsində əməkdaşlığı, 
təcrübə mübadiləsini, mediasi-
ya institutunun, e-ədliyyənin və 
e-məhkəmənin təşviqini, ədliyyə 
işçilərinin və hakimlərin təlimini 
və digər sahələrdə birgə tədbirləri 
nəzərdə tutur.

Tərəflər imzalanan sənədin 
qarşılıqlı fəaliyyətə mühüm töhfə 
verəcəyini, hüquqi sahədə təcrübə 
mübadiləsinin hər iki tərəf üçün fay-
dalı olacağını bildiriblər.

Keçirilən görüşlərdə Vətən 
müharibəsində qazanılmış Böyük 
Qələbə nəticəsində azad edilmiş 
torpaqlarımızda aparılan nəhəng 
bərpa-quruculuq işlərindən bəhs 
olunub, həmsöhbətlərin diqqəti 
xüsusilə yenidənqurma prosesinə 
ciddi maneə törədən və mülki insanlar 
arasında qurbanlara səbəb olan 
Ermənistan tərəfindən işğal dövründə 
ərazilərimizin minalanması faktına 
cəlb edilib. 

Tədbirlərdə Azərbaycanın Maca-
rıstandakı səfiri Tahir Tağızadə iştirak 
edib. 

Pərvanə QARAYEVA,  
AZƏRTAC-ın xüsusi müxbiri

Budapeşt

Azərbaycan Respublikası  
Nazirlər Kabinetinin Qərarı

№ 292                        Bakı şəhəri, 5 oktyabr 2021-ci il

“Prokurorluq orqanlarında xidmət yerinin 
dəyişdirilməsi ilə əlaqədar yaşayış yeri olmayan və 
bu səbəbdən kirayə götürülmüş mənzildə yaşayan 
prokurorluq işçilərinə pul kompensasiyasının 
məbləği və verilməsi Qaydası”nın təsdiq edilməsi 
haqqında” Azərbaycan Respublikası Nazirlər 
Kabinetinin 2011-ci il 12 iyul tarixli 112 nömrəli 
Qərarında  dəyişiklik edilməsi barədə

Azərbaycan Respublikası Konstitusiyasının 119-
cu maddəsinin səkkizinci abzasını rəhbər tutaraq, 
Azərbaycan Respublikasının Nazirlər Kabineti 
qərara alır:

“Prokurorluq orqanlarında xidmət yerinin 
dəyişdirilməsi ilə əlaqədar yaşayış yeri olmayan və 
bu səbəbdən kirayə götürülmüş mənzildə yaşa-
yan prokurorluq işçilərinə pul kompensasiyasının 
məbləği və verilməsi Qaydası”nın təsdiq edilməsi 

haqqında” Azərbaycan Respublikası Nazirlər 
Kabinetinin 2011-ci il 12 iyul tarixli 112 nömrəli 
Qərarının (Azərbaycan Respublikasının Qanunve-
ricilik Toplusu, 2011, № 7, maddə 741; 2019, № 4, 
maddə 776; 2021, № 1, maddə 93) və həmin Qərarla 
təsdiq edilmiş “Prokurorluq orqanlarında xidmət 
yerinin dəyişdirilməsi ilə əlaqədar yaşayış yeri ol-
mayan və bu səbəbdən kirayə götürülmüş mənzildə 
yaşayan prokurorluq işçilərinə pul kompensasiyası-
nın məbləği və verilməsi Qaydası”nın adına və 1-ci 
hissəsinə “prokurorluq işçilərinə” sözlərindən sonra 
“və onların ailə üzvlərinə” sözləri əlavə edilsin.

Əli ƏSƏDOV  
Azərbaycan Respublikasının  

Baş naziri

Qafqaz Müsəlmanları İdarəsinin sədri 
Qazaxıstanın Dövlət katibi ilə görüşüb

Şeyxülislam 
A.Paşazadəni Qazaxıstanın 
birinci Prezidenti - elbası 
Nursultan Nazarbayevin 
və Qazaxıstan Prezidenti 
Kasım-Jomart Tokayevin 
adından salamlayan Dövlət 
katibi Azərbaycanın, Qafqa-
zın dini liderinin Dünya və 
Ənənəvi Din Liderlərinin qu-
rultaylarında iştirakını yüksək 
dəyərləndirib.

Qurultay Katibliyinin XIX 
sessiyasında iştirak üçün 
Qazaxıstan Senatının sədri 
Maulen Aşımbayevin dəvəti 
ilə paytaxt Nur-Sultana 
səfər etmiş Şeyxülislam 
A.Paşazadənin dinlərarası di-
aloq işində böyük xidmətlərini 
vurğulayan Dövlət katibi din 
xadimlərinin dünyada sülh 
və təhlükəsizliyin qorunub 
saxlanılmasında böyük rol 
oynadıqlarını bildirib.  

Allahşükür Paşazadənin 
Qazaxıstana səfərinin 
və keçirəcəyi görüşlərin 
məhsuldar və əhəmiyyətli 
olacağından əminliyini ifadə 
edən Krımbek Kuşerba-
yev Azərbaycan tərəfindən 
təşkil olunan dini liderlərin 
iki uğurlu ümumdünya 
sammitində şeyxülislamın 
təşəbbüs və səylərini yüksək 
qiymətləndirib.

Azərbaycan xalqının 
Vətən müharibəsində qa-
zandığı Zəfər münasibətilə 
dövlətimizin başçısını, şeyxül-
islamı və  Azərbaycan xalqını 
təbrik edən K.Kuşerbayev 
ümummilli lider Heydər 
Əliyevlə Qazaxıstanın birinci 

Prezidenti - elbası Nursul-
tan Nazarbayevin qardaşlıq 
münasibətlərinin müstəqillik 
qazanmış ölkələrimizdə milli 
birliyin bərqərar olmasında 
böyük rol oynadıqlarını fəxrlə 
vurğulayıb. 

QMİ sədri hələ sovetlər 
birliyi dönəmindən tanıdı-
ğı, yüksək siyasi təfəkkürə 
malik müdrik dövlət xa-
dimi Nursultan Nazarba-
yevin 18 illik tarixə malik 
 Dünya və Ənənəvi Dinlərin 
Liderlərinin Qurultayı kimi 
dəyərli təşəbbüsünü hər 
zaman dəstəklədiyini, bütün 
qurultaylarda mütəmadi 
iştirak etdiyini və qurultay 
Katibliyinin üzvü olduğunu 
qeyd edib. Qafqazın və 
Azərbaycanın dini mərkəzinin 
belə dəyərli dinlərarası 
platformanı bundan sonra 
da dəstəkləyəcəyini bildirən 
şeyxülislam A.Paşazadə 
bu istiqamətdə səylərini 
əsirgəməyəcəyini xüsusi 
vurğulayıb.   

QMİ sədri ərazi bü-
tövlüyünü bərpa etmiş 
Azərbaycan dövlətinin erməni 

vandalizminin qurbanı olmuş 
dini-mənəvi irsini, məscid 
və məbədləri bərpa etməsi 
barədə Dövlət katibinə 
məlumat verib. 

Krımbek Kuşerbayev 

Azərbaycanın tarixi ədaləti 
bərpa etmək uğrunda 
mübarizəsində canlarını 
qurban vermiş qəhrəman 
şəhidlərin xatirəsini ehtiramla 
yad edib. 

Zəngin mədəni və mənəvi 
irsi ilə öyünməyə haqqı 
olan Qazaxıstan dövlətinin 
Xoca Əhməd Yasəvinin 
məqbərəsinin və Qorqud 
Ata kompleksinin yerləşdiyi, 
gündən-günə gözəlləşən, 
nəfis şəkildə abadlaşdırılan 
Türküstan şəhərinə şeyxülis-
lam Allahşükür Paşazadəni 
dəvət edən Dövlət katibi 
TÜRKSOY-un xətti ilə həyata 
keçirilən və reallaşdırılması 
nəzərdə tutulan tədbir və 
layihələrdən ətraflı bəhs edib. 
QMİ sədri öz növbəsində 
TÜRKSOY-la müştərək 
görülə biləcək dəyərli işlər 
barədə fikirlərini bölüşüb və 
xeyir-dualarını ifadə edib. 

İlahə ƏHMƏDOVA, 
 AZƏRTAC-ın xüsusi 

müxbiri
Nur-Sultan

Qafqaz Müsəlmanları İdarəsinin sədri 
şeyxülislam Allahşükür Paşazadə Qazaxıstana 
səfəri çərçivəsində ölkənin Dövlət katibi Krımbek 
Kuşerbayevlə görüşüb. 

Qazaxıstan Senatının sədri: Azərbaycanın ərazi bütövlüyünün 
bərpası Avrasiya məkanında yeni geosiyasi reallıq yaradıb 

Qafqaz Müsəlmanları İdarəsinin sədri şeyxülislam 
Allahşükür Paşazadə Qazaxıstana səfəri çərçivəsində bu 
ölkə Senatının sədri Maulen Aşımbayevlə görüşüb. 

Dünya və Ənənəvi Din 
Liderlərinin Qurultayının Katibliyi-
nin XIX sessiyasında iştirak üçün 
Maulen Aşımbayevin dəvəti ilə 
Nur-Sultana səfər etmiş şeyxülis-
lam Allahşükür Paşazadəni səmimi 
qarşılayan Qazaxıstan Senatının 
sədri ölkələrimiz arasında yaxın qar-
daşlıq münasibətlərinin, ortaq tarixi, 

mədəni, mənəvi köklərin mövcudlu-
ğunu vurğulayıb. 

Azərbaycan xalqının Vətən 
müharibəsində qazandığı Zəfər 
münasibətilə şeyxülislamı, 
Azərbaycan xalqını təbrik edən 
Senatın sədri bu tarixi Qələbənin 
qazanılmasında Prezident İlham 
Əliyevin rolunu, siyasi iradəsini xü-

susi qeyd edib. Senat sədri bildirib 
ki, Azərbaycanın ərazi bütövlüyünün 
bərpası bölgədə, eyni zamanda 
Avrasiya məkanında yeni mərhələ, 
geosiyasi reallıq yaradıb.

Azərbaycanla Qazaxıstan ara-
sında siyasi, iqtisadi münasibətlərin 
inkişafı ilə yanaşı, mədəni, mənəvi 
əlaqələrin inkişafından da bəhs 
edən Senat sədri ortaq dilin, dini 
dəyərlərimizin böyük önəm kəsb 
etdiyinə diqqəti çəkib. Bildirib 
ki, qardaş xalqlarımızın Nizami, 
Nəsimi, Abay və başqaları kimi ortaq 
mütəfəkkirləri var, bu şəxsiyyətlərin 
adları ölkələrimizdə qarşılıqlı şəkildə 
əbədiləşdirilib. Qazaxıstanda yüz 
mindən çox azərbaycanlının yaşadı-
ğını, Qazaxıstan dövlətinin inkişa-
fında yaxından iştirak etdiklərini, 
öz milli-mədəni mərkəzlərinə malik 
olduqlarını fəxrlə vurğulayan Maulen 

Aşımbayev onların Azərbaycan dilini 
öyrənmələri üçün şəraitin mövcud 
olduğunu da qeyd edib. 

Azərbaycan və Qazaxıstan 
dövlətlərinin dinlərarası dialoq 
sahəsində böyük təcrübəyə ma-
lik olduqlarını deyən Senat sədri 
Avrasiya məkanında tolerantlıq, 
mədəniyyətlərarası və dinlərarası 
əməkdaşlıq əlaqələrinin inkişafına 
verilən töhfələrdən danışıb. Bildirib 
ki, Qazaxıstanın Nazarbayev adına 
Mərkəzi və Bakı Beynəlxalq Dinlər 
və Sivilizasiyalararası Əməkdaşlıq 
Mərkəzlərinin məqsəd və məramları 
eynidir. 

Maulen Aşımbayev bu 
müstəvidə Qafqaz Müsəlmanları 
İdarəsinin sədri, 40 illik nadir 
təcrübəyə və dünyada olduqca 
böyük nüfuza sahib dini lider şey-
xülislam Allahşükür Paşazadənin 

Qazaxıstana səfərinin çox mühüm 
olduğunu vurğulayıb. 

Azərbaycan Prezidentinin 
salamlarını çatdıran Qafqaz 
Müsəlmanları İdarəsinin sədri 
şeyxülislam A.Paşazadə ölkəmizin 
haqq işinə hər zaman mənəvi 
dəstək verdiyinə görə qazax xalqına 
dərin minnətdarlığını bildirib. Deyib 
ki, dost, qardaş dar gündə tanınar. 
Qazax xalqının Birinci Qarabağ 
müharibəsi dövründə ermənilər 
tərəfindən vurulmuş helikopterdə 
şəhid olmuş daxili işlər nazirinin mü-
avini Saylau Serikovun adını xüsusi 
qeyd edən şeyxülislam A.Paşazadə 
Azərbaycanın işğaldan azad edilmiş 
torpaqlarının bərpa və yenidən 
qurulması işlərində Qazaxıstan 
dövlətinin dost, qardaşcasına ya-
xından iştirakından məmnunluğunu 
ifadə edib. 

 Azərbaycan xalqının ümummilli 
lideri Heydər Əliyevlə Qazaxıs-
tanın birinci Prezidenti – elbası 
Nursultan Nazarbayevin qardaşlıq 
münasibətlərinin xalqlarımızın sülh 
və sabitliyi işinə verdiyi töhfələrdən, 
dövlətçiliyimizin inkişafında misilsiz 
rolundan danışan şeyxülislam 
fəxrlə vurğulayıb ki, bu gün də 
Azərbaycan Prezidenti İlham 
Əliyevlə Qazaxıstan Prezidenti Ka-
sım-Jomart Tokayevin birgə səyləri 
və müdrik siyasətləri qardaş xalq-
larımızın mənafeyinə xidmət edir. 
Qazaxıstanın milli lideri – elbası 
Nursultan Nazarbayevin təşəbbüsü 
ilə 18 il ərzində mütəmadi keçirilən 
tədbirin tarixi əhəmiyyətinin din 
və siyasət xadimlərini bir araya 
gətirən dəyərli platforma yaratmaq 
olduğunu vurğulayıb.

QMİ sədri şeyxülislam 
A.Paşazadə Dünya və Ənənəvi Din 
Liderlərinin gələn il keçiriləcək VII 
Qurultayının Katibliyinin oktyabrın 
6-da keçiriləcək XIX sessiyasında 
yaxından iştirak edəcəyini, burada 
qəbul edəcəkləri qərarların dünya-
da sülh və sabitliyə xidmət edən 
dinlərarası dialoq işinə sanballı 
töhfələr verəcəyinə ümidvar oldu-
ğunu bildirib. Qardaş dövlətlərimizin 
insan həmrəyliyinə xidmət edən 
dinlərarası dialoq işində aparıcı 
rollarda olmasını böyük nemət kimi 
dəyərləndirən Azərbaycanın dini 
lideri gələcəkdə də bu rolun davam 
və inkişaf etdirilməsinin zəruriliyini 
diqqətə çatdırıb. 

İlahə ƏHMƏDOVA, 
 AZƏRTAC-ın xüsusi müxbiri
Nur-Sultan

